
1 TIMOTI

1 Wun Pol wun. Kan nyaangit wunayi
piliwutaa kwiya. Jisas Kraist waa nyaangit
mbutiga nyan wun. Godnagwi Jisaso wun kat
yiga ambuk wambit maa wan apma nyaangit
mbutigowun. God nin kat kwunatndi. Kraist
Jisas yaiga nandinya kat yelavika liganin. 2 Kan
pas Timoti kat piliwutigowun. Jisasna mbaapma
wuleimangat wuna nyan vla ligamin. Min kat
tamba kandi kwutaa kaliwun. Nina nyaek
Godnogwi nina njambwi nyan Kraist Jisaso min

kat woviyaguga liga sika limeya vat kwimbangat
wowun.

KAVLE NYAANGIT NGAMBULINJA VAK KWA-
GALAGIYANIN

3 Masedonia walinja nima kipma yivat tiga
min kat wowun. Efesas walinja ngepmamba
ali mila wowun min kat. Kan ngepmamba liga
nimba kat mandit kavle nyaangit simogwingwa
vat kwagala ngwula waa nimamba awamba ndi
kat. 4 Apma nyaangitna angwa wupmat yilinjan
ndina nyaek awat kwutaa yeta kavle vapmba ke
ngambulingwa waga awambamin ndi kat. Wungi
vapmba ngambulinjeyan God waa apma nyaangit
ana wukiyandi. God kat wagalanjeyan ndinai
waa apma nyaangit visimogwindi maa ndina
maawupmba yelavika ligiyandi. 5 Nin ndi kat
mandit vapmba yetinjangat yelavika liganin. Nin
ndi kat apma maawut yelavika linjangat wanin.
God kat ngwula maawupmba yelavika linjangat

wanin. Wungi vapmba yetinjeyannat nimba
kat kwunaka woviyaguga ligiyandi. 6 Ndina
nat nimba wan apma nyaangit kwaglalaa kwo
nyaangitmba ngambuliga yetiligandi. 7 God
tamba wandi, piliwutnja nyaangik simogwivat
wan nimba waligandi. Mbutnja nyaangit ndina
maawut ana yelavitigandi. Maawut yelavitapman
nimamba kwundi mina ngambuligandi. 810 God
waa lona njivwa kingwiyan. Kita nyan God waa
lo kavle vat yiga yetiliga nimba kat mbutndeyan
wovuna. God kwiya lo ndina nda. Tamba viga
liganin. Apma vat yetiliga nimba kat God ana
ndina lo kwindi. God kat kai waa kavle vat yiga
yetiliga nimba kat ndina lo God kwindi. Ndina lo
wuka yetivak kat kai waliga nimba kat kwindi.
God yeta vapmba yetivak kat kai waliga nimba
kat wan lo kwindi. Nyaek, nyime, nat nimba kat
vatnyaliga nimba kat wan lo kwindi. sikwuka
yambisik kwuka yetiliga nimba kat kwindi. Ndu
vililik kavle vat yetivat ngambuliga nimba kat
God ndina lo kwindi. Kandi kwuka kaliliga nimba
kat wan lo kwindi. Woseka waliga nimba kat
wan lo kwindi. God waa nyaangik kat kai waa
yetiliga nimba kat kwindi. 11 Wan apma nyaangit
wuna nyaangit ana ndi. Apma nyan God wun
kat wan apma nyaangit yiga ambuk wandi mala
mbutigowun ngwuk Kkat.

GOD POL KAT APMA VAK KWUTINDA NJIVWA
KAT S#VU KILINDI
12 Nina njambwi nyan Kraist Jisas wan apma
nyaangit mbukwangat wun kat kwondu kwindi.
Jisasna mbangi ana vali yindi wan njivwa wun

kat kwivat tindangat. Wuna njivwa kwutiga
nyanat tigiyamin waa wun kat wandi. Ngi kat
tiga ndi kat sivu kiligowun. 13 Tat Jisas Kraist
kat kai waa yetila nyan wun. ndina mbaapma
nimba kat kavle vat yila nyan wun. Ndi kat njika
kwusiliga yila nyan wun. Maawut yelavitapman
wan kavle vat yiga yetiliwun. Ndina mbaap-
mamba ana liwun. Ngi kat tiga God wun kat awat
ana nima vat yindi. 14 Njambwi nyan wun kat
awagapma nimamba apma vat yilindi. Kraist Jisas
wuna maawut ngwandindi maa ndi kat wuna
mbangi wiyo waavi laagandi. Ngwandindi maa
nat nimba kat kwunapmak kat woviyaguga liwun.
15 Kraist Jisas kavle vat yetiliga nimba kat kwu-
napmak kan kipma yandi. Kavle vat yiluwa
vak kavle vak yiga yetiliga nimba kat kwulatindi.
Wan nyaangst apma nyaangitna. Awuk ngwula.
16 Manda kat God wun kat awat silapman yindi.
Wun kavle nglei nyan Jisas Kraist wun kat kwu-
natnda vat nat nimba vilaa yelavikiyandi. Wan
kavle nglei nyan kat ana nima vat yindi. Nin
kat ana nima vat yigiyandi. Nin kat alipsiga
kwunakiyandi waa yelavikiyandi. Wupma Jisas
Kraistkat yelavitnjeyan njimbla njimbla apma vat
yetinjeya vat klaigandi. 17 Wun Godna si katsoga
waigowun. God nat nyana kwupmba ana ligandi.
Ndi njambwi nglei ligandi. njimbla njimbla apma
vapmba ligiyandi. Njimbla njimbla nina kingat
tigiyandi. Ndi ana wundumba yigiyandi. Nat
nimba minimba ndi kat ana vlilgandi. Apma
vatna.

TIMOTI KAT NJIvWA NiIMAMBA AGWUT WAA
WANDI POL

18 Mbambala min kat wowun wuna nyan min
Timoti, wawa kita nyaangit min awup mila.
Tamba God wandi, nat nimba min kat tat mbutndi.
Min Godna njivwa apma njivwa kwukiyamin waa
tat min kat mbutndi. Mbutnja nyaangit yelavika
Godna apma njivwa nimamba agwut. 19 Wan
apma nyaangilk kat mina maawupmba yelavika
apma vat agwut. Nat nimba maawupmba
yelavika kwupmak kat kai walaa wan apma
vat tamba kwagalandi. 20 Vililik pali kat wowun.
Mbitna si Haimenias, Aleksanda. Mbilo ngivat
kavle vat yimbit. Mbik kat waga kikliwun. Mbik
kat Seten viga ligiyandi wowun, Seten mbik kat
kavle vat yilindi, wan yilimba God kat kavle
nyaangit ngambulimba vak kwagalagiyambit.

2

GOD KAT WAGALANEYA VAT
1 Tat min kat God kat wagalamangat wowun.

Ndi kat wagalameya nat nimba kat tiga God kat
wagalamba. God kat wagalameyan ndi kat sivu
agimba. Nat nimba kat tiga aywaa God kat wa-
galamba. 2 King kat tiga wagalamba. Yetineya
vak kat vilaa njambwi nimba woviyagunjeya vak
kat God kat wagalamba. 3 Wungi vapmba wa-
galameyan apma vatna. Nin kat kwunakna nyan
God apma vatna waa waigandi. 4 God ndinyangu
kat kwupmak waligandi. Wan apma nyaangit wu-
taa maawupmba yelavika yetinjangat walingandi
God. 5 God kita ligandi. Ndina nyan kita nyan
mina ligandi. Wan nyan Godnogwi ndinyanguna
nindimba ligandi. ndina si Kraist Jisas. 6 Jisas
ndinyangu kat tiga ngaga yalaa ndina mbangimba

nina kavle vak kat wenga kwindi. Jisas kiya vak
kat vilaa God ndinyangukat aywaa kwunapmat
waligandi. Viliganin. Ngi kat tiga mbambala Jisas
ya vak kat nat nimba kat yiga mbutiganin. 7 Tiga
liga wan nyaangit yiga ambuk nat nimba kat waa
God wun kat wandi. Juda ana ndi nat nimbak
wan apma nyaangit simogwi liga nyan wun. Ndi
kat simogwiwun maa wan apma nyaangik kat nd-
ina maawupmba yelavika kwuta limbandi walaa
mbukwun.

8 Ngepma ngepmamba liga nimba kat wowun.
God kat wagala ngwula wowun. Apma
maawupmba yelavkia ndi kat kawiga ali. Ngwuk
kat kwunakiyandi. Ngwuk ke kimbuk yiga
waleavat yelavika ndi kat wagala waa wowun.
9 Wun taagwa kat wowun. Ngwutna mbangi
mina ke nima vak yelagaga. Apma waavwi
kwusongwengan wovuna. Ngwutna mbangi
mina kwunaka wana yelavika yetilingweya.
Nima sanyo liga vandi nda klalaa ke yelagaga.
10 Godna yelangimba lingweyan apma njivwa
agwut. Godna njivwa kwukngweyan ngwula
mbangi yelagangwa vandi nda vla wan apma
njivwa ligiyandi. 11 Ngwut taagwa Kkiyak
walea Godna nyaangit wuka ligiyangwuk. Ana
kwundi waigangwuk. Nyaangit wupmbangwuk.
Nyaangit wutaa apma maawut yelavika
timbangwuk. 12 Wun kai wowun. Taagwa
laataa livak kat ndu kat lilai ana ndi viga kaliga
yetigiyaa. Ngwuk taagwa ke kwundi waa. Ngwuk
kiyak waa ali waa wowun. 13 God Adam kat
tak kwutndi. Ngini Iv kat kwutndi. Ngi kat tiga
taagwa nduna kwupmba ligiyandi. 1415 Adam

Seten woseka waa vak kat ana wutndi. Iv wutaa
maawupmba yelavika kavle vat yili. Taagwa

nyan kwutnjeyan apma vatna. God kat yelavika
nat nimba kat woviyaguga kwunaka yetinjeya
apma vat yetigiyandi. Wun nima nyan ana
wun waa yelavika apma vat yetinjeyan wan
vak wovuna. Wan vapmba yetinjeyan God ndi
kat kwunakiyandi.

3

JISASN YELANGY NiIMBA KAT VIGA LA NIMBANA
NYAANGIT
1 Kan nyaangit kwo wanja nyaangit ana ndi.

Kita nyan Jisasna yelangi nimba kat viga livat
wandeyan wan apma vatna. 2-3Nat nimba kat viga
ligiyaa nyan kat ndi kavle nyana waa wanjeyan
ndi njambwi nyan ana ligiyandi. Taagwa kita
klaligiya nyan mina wan njivwa kwukiyandi.
Njimbla njimbla nima ngu kiga tungwengwan
yiga yetiligiyaa nimba kan njivwamba ana
ligiyandi. @ Apma maawutno liga nyan mina
kingi njivwamba ligiyandi. Nat nimba kat
yagwa walaa kwunaka kiginda kwiliga nyan
mina kingi njivwamba ligiyandi. Nat nimba kat
alipsiga nyaangit visimogwiliga nyan mina kingi
njivwamba ligiyandi. Nyingi lapman maawutno
liga apma nyan kingi njivwamba ligiyandi. Sanyo
klavat woviyaguga liga nyan kingi njivwamba ana
ligiyandi. 4 Wan nyan ndina ngaymba liga nimba
kat yigumba viga ligiyandi. Ndina nyangu kat
waigandi. Wuna nyangu wuna nyaangit awuk
ngwula waa waigandi. Ndi wukiyandi. > Kita
nyan ndina ngaymba liga nimba kat kavle savle

viga lindeyan Godna yelangi nimba kat ana apma
vapmba ndi kat viga ligiyandi. ¢ Mbambala glei
Jisasna yelangi wuleia nyan viga ligiyaa nyan
ana ligiyani. Mbambala glei wuleia nyan viga
lindeyan ndi yelavikiyandi. Wan apma nambuo
liga nyan wun waa yelavika ligiyandi. Wungi
vapmba tala Seten yelavika la kavle vak vla
yelavitigandi. 7 Kwo liga nimba viga ligiyaa nyan
kat waigandi. Ndi kan nyan apma nyana waa
waigandi. Wan nyaangit mbutapman yindeyan
ndi Setena mbaapma nimba ndi kat kavle vat
njika waigandi. Wungi vapmba Seten ndi kat
kavle yigiyandi.

JISASNA YELANGIMBA NJIvWA KWUTAA
NIMBANA NYAANGIT

8 Jisasna yelangimba njivwa kwutigiyaa ndi
apma maawut sika yelavika ligiyandi. Ndi kwundi
vililik ngambuga ana ligiyandi. Ndi kwundi kita
nyaangit mina ngambuga liligiyandi. Ndi wundi
nimba nimamba nima ngu ana kigiyandi. Sanya
klavat waligiyaa nimba ana ligiyandi. 9 Ndi wundi
nimba God waa nyaangitna angwa mnaawupmba
sika yelavika wan nyaangit kwutaa yetigiyandi.
10 Wundi nimba wan njivwa kwutnjeya vak viga
avi. ndi apma vat kwukiyandi? E? Kavle vak
kwukiyandi waa viga avi. Apma vat kwutinjeyan
ndi kat wan njivwa agwi kwukandi. 11 Wundi
nimbana taagwa ndinagwi apma maawut sika
yelavika ligiyandi. Ndi ke yi yaga kavle nyaangit
ngambuga simblan yetilinjeya. Ndi nimamba
nima ngu ke kiga. Ndi mandip mandip ke yiga
yetinjeya. 12 Jisasna yelangina njivwa kwupmat

tigaiyaa nyan kita lagwa klaiga nyana kwukiyaa.
Ndina ngaymba ligiya nimba ndina mat nyangu
kat aywaa yigumba viga ligiyandi. 13 Jisasna
yelangina njivwa kita nyan kwutndeyan nat
nimba ndi kat viga waigandi. Ndi njambwi nyana
waa waigandi. Ndi kwonduo ligiyaa tigiyandi.
Kwonduo lindangat tiga ndina mbangi Kraist Jisas
kat wiyo waavi taaganda vat kat vaatapman nat
nimba kat mbutigandi.

GODNA VATNA ANGWA NYAANGIT

14 Wun ngwuk kat kwiyatapman yalaa
vivat wowun ngwuk kat. Tat ngwuk kat wan
nyaangitna ngwuk kat piliwukwa. 15 Wun kat
kematnjeyan ngwuk kat piliwukwa nyaangit viga
lamba yelavika ligiyangwuk. Piliwuka nyaangit
vilaa Godna mbaapma nimbonala yetingweya vak
kat yelavika wuka ligiyangwuk. Ngwuk Godna
ngay vla ligangwuk. God ngwula maawupmba
yetilgandi. Ngay kat tawnja kwaalik wan ngay kat
kwutaa ligandi. Ngay ana ndaigandi. Ngwuk
God waa apma nyaangit kwutaa ligangwuk.
Ana ndaga kavle yiga kwo vatnat tigiyandi.
Ngwuk ngay kat tawnja kwaalik vla ligangwuk.
16 Maawupmba yelavika kwutaa lina nyan
ndi njambwi nyana Kraist. Nin kat Godna
angwa vat nin kat simagaligandi. Ngwuk Kkat
mbukwun. Ndinyanguna mbangi klalaa yandi
mala ndinyangu vindi ndi kat. Ndina maawut
God kwiya maawupmba yelavika apma vat
mina yetindi. Ensel ndi kat vilaa wandi. Ndi
nima nyana. Ndi njambwi nyana waa wandi.
Nat nimba ngepma yiga ndina si mbutindi.

Ngepma ngepmamba la nimba ndina si wutaa
maawupmba yelavika kwutaa lindi. God wand;,
nyinangwutnat wokendi.

4

WOSEKA WALIGA NYANGUNA NYAANGIT
1 Tamba Godna waagan kupma wandi. Ngini

nat nimba wan apma nyaangit kwagalalaa kavle
nyaangit woseka walinja nyaangit wukiyandi.
Seten waiga nyaangit wukiyandi waa wandi.
2 Woseka waliga nimba wan kavle nyaangit
mbutigandi. Kavle maawut yelavika yetiliga
nimba wan kavle nyaangit mbutigandi. Ndina
maawut kiya nimbana maawut vla ligandi. Ana
yigumba sika ligandi. 3 Ngwuk taagwa ke kla waa
waligandi. Nat kiginda ke kingweya waligandi.
Kiginda aywaa kinangat God kwutndi. God kat
maawupmba yelavika God waa nyaangit kwutaa
liga nimba God kat wagalaga sivu kilaa kiginda
aywaa kiligandi. 4 God kwukna kiginda apma
kiginda mina ligandi. Wan kiginda kat ke kai
waa kwagalaga. God kat wagalaga sivu kilaa
kigiyangwuk. > God wan apma kiginda waa
wandi. Nin God kat wagalalaa kiginda kat sivu
kilaa kiliganin. Wumbik vililik nda timban kiginda
nglaatigandi.

6 Min kat piliwukwa nyaangit vilaa minagwi
liga kita mbaapma nimba kat mbupmeyan
apma vatna. Mbupmeyan apma vat Kraist
Jisasna njivwa kwukiyamin. Ndina njivwa
kwuka mina mbangi Jisas Kraist kat wiyo waavi
taagandi, tigiyaa nyanat tigiyamin. Ndina apma
nyaangitmba yetiga nyanat tigiyamin. 7 Mina

ngwak walanga kwutaa la wapusepuk kat ke
min yelavika. Wan nyaaigit God kat ngambulinja
nyaangit ana ndi. God yeta vak kat wutaa God
yeta vapmba yeti mila. 8 Njivwa kwuka mina
ava mina mbangi tagula vat tindi, apma vat
tigiyamin. Mina maawut God yetiga vak kat nima
vat yelavika limeyan mbambala apma glei vat
tigiyamin. Yelavika yetimbandi walaa wowun.
9 Mbutiwa nyaangit wan nyaangit nglaatndi. Wan
nyaangit wutaa ndinyangu ndina maawupmba
yelavika yetimbandi walaa wowun. 10 Tiga liga
Godna njivwa nimamba kwutiganin. God nin
kat viga ligandi. Nin kat maawut ana tiviligandi.
Viliganin. God ndinyangu yelavika kwutaa la
nimba kat kwunatiga nyana. Ndikat maawupmba
yelavika kwutaa la nimba kat ndi God ndi kat
kwunatigandi.

11Wan min kat mbutiwa nyaangit nat nimba kat
visimogwi mila. Wan nyaangitmba yeti ngwula
waa awa mila. 12 Min kwandi nyan min. Min
apma vapmba yeti mila. Kavle vapmba yetimeyan
nat nimba min kat waigandi. Ndi kan mat nyana.
Ndina maawut yigumba ana sika yelavika ligandi.
Ngi kat tiga apma nyaangit mina ambuk. Apma
vat mina yiga yeti. Nat nimba kat viga woviyaguga
ali. God kat nimamba yelavika kwutaa ali. God
waliga vapmba yeti mila. Wungi yetima apma
vapmba yetimeyan Godna mbaapmamba la nat
nimba viga minal yetiga vapmba yetigiyandi.
I3Yaweya nandinya kat kawiga kan njivwa kwuka
ligiyamin. Ndina nindimba laataa God waa apma
nyaangit ndi kat viga ambuk. Ndi kat mina
maawupmba yelavitaa wan apma nyaangit am-

buk. Ndi kat wan apma nyaangit visimogwi mila.
14 Tamba Godna yelangina nima nimba min kat
taamba laagaga Godna yelangina nima nimba
min kat taamba laagaga Godna nyaangit ngam-
bundi maa Godna njivwa kwupmeya kwondu
mina tamba klamin. Wan vak ke kwagalaga.
Min yelavika kwutaa wungi vapmba yeti. 15 Wan
njivwa njimbla njimbla agwup mila. Nat vak
kat kai waa kwagalaa wan yetima njivwa mina
agwup mila. Nat nimba min kat viga waigandi.
Apma vat yetinda vat lamba nima yigandi waa
waigandi. 16 Wan yilima vak kat yigumba viga
ligiyamin. Nat nimba kat visimogwilima vat kat
yigumba viga ligiyamin. Wan vak min ke kwa-
galalga. Wan njivwa kwuka yetimeyan min apma
vat yetigiyamin. Minai waa nyaangit wukiytaa
nimba apma vapmba yetigiyandi.

S

GODNA MBAAPMAMBA LA NivMBA KAT KWUP-
MEYA VAT
1 Avit ndu kat ke njska. Min yigumba ndina

maawut kwunap mila. Mina nyaek vla ligandi.
Kwandi nyangu wuna yakwa nimba vla ligandi
waa yelavip mila. 2 Avit taagwa wuna nyime vla
ligandi waa yelavip mila. Mwunyawia nyangu
wuna nyange vla ligandi waa ytelavip mila. Ndi
kat kavle vak ke yelavika yetiga.

3 Ndu kiyandi kwo yetiga tolagwa kat min Tim-
oti ndi kat kwunaka kiginda kwiga viga ligiyamin.
4 Wat tolagwa nyan yanano lileyan lila nyangu li
kat kwanda kwanda kat viga klaga kwigiyandi.
Ndi kat tat ndi kat kiginda nima sakwat kwilili.

Li kat ligimda awat lwinjeya wovuna. Awat
kwinjeyan God ndi kat apma vatna yingwa waa
waigandi. 5 Nat tolagwa li kat viga la nimba lap-
man tileyan li kwo ligiyali. Ngan nandinya God
kat yelavika wagala tigiyali. 6 Wat tolagwa lila
mbangi kat mina yelavika lileyan ana nglaatndi.
Apma vapmba ana yetigiyali. Apma maawut sika
lila vak tamba ngilindi. 7 Kan min kat mbukwa
nyaangit wundi nimba kat ambup mila. Mbukwa
nyaaignitmba yetinjeyan nat nimba ndi kat viga
kavle vat yetigandi waa ana waigandi. 8 Kita
nyan ndina yelangi nimba kat kwunatapman
yilindeyan wanb nyan wan apma nyaangitmba
ana yetiligandi. Setena yelangi nimbana kavle vak
kat ndi kavle vat yetinda vak kwulatigandi.

9 Tolagwana naambi ndumi kuvut yindi, li kat
viga livak lilla si piliwuk ngwula. Tak ndu kita
klala lat tolagwa kat mina ndina si piliwutaa
ndi kat kwunaka kiginda kwiga viga ligiyamin.
10 Kita tolagwa kat wat tolagwa apma vat tigali
waa nat nimba walinjeyan li kat viga ligiyangwuk.
Tamba nyangu kat yigumba viga ligiyangwuk.
Nat nimba kat kiginda kwilaa yigumba kwutilan
Jisasana mbaapmamba la nimbak kwunaka yeta
tagwat lilleyan awat li kat kwunakiyangwuk. Yel-
ogwen kat ta nimba kat kwunaka yetilat tag-
wat tileyan awat li kat kwunakiyangwuk. Wan
apma vat yiga yetilat taagwa tileyan li kat viga
ligiyangwuk. 11-12 Mat nyan tolagwa kat ke viga
lingwa. Ndi wandi. Kapma liga nat vak wagalalaa
Kraistna njivwa mina kwukiyanin wandi. Mat
nyan tolagwana samat tiga wanja nyaangik kat
kai walaa ndu klavat waigandi. Wanja nyaangit

kat kai wanjeyan ana nglaandi. Ndi kat tiga
ndi kat ke viga lingwa. 13-14 Mat nyan tolagwa
njivwa kwutapman kwo tinjeyan ana nglaatndi.
Ndi ngay ngay yilaa mandip mandip nyaangit
ngambugiyandi. Nima sakwat nyaangit ngam-
bugiyandi. Nat nyan tolagwa nat ndu klaigandi
wowun ndi kat. Ndu klalaa nyan kwutaa nyan kat
viga ligiyandi. Wupma yilinjeyan nat nimba ndi
kat vilaa Godna mbaapmamba la nimba kavle vat
yetiligandi waa ana ndi kat waigandi. 15 Nat to-
lagwa kan kavle vat kan mbambala yiligandi. Ndi
Setena vapmba yeligandi. 16 Nan tolagwanda kita
mbaapmamba la taagwa Jisasna mbaapmamba
linjeyan tolagwa kat kiginda kwigiyali. Kwileyan
ngwuk Godna mbaapma nimba kapma liga to-
lagwa kat mina kiginda kwigiyangwuk.
17Ngwulogiwnala wan apma nyaangit mbutiga
njambwi nimba ndi kat nimamba sanya agwi
ngwula. 18 Tamba God waa nyaangit kingiyandi
piliwutnda. Yuwi sik veimblivak palingwenga
yi yaliga bulmakau ndina tipmi ke sangiga.
Kigiyandi wan yuwina sik waa wandi God. Nat
nyaangit wandi. Njivwa kwutiga nyan sanya
klaigandi wandi God waa piliwutndi. 19 Kita nyan
Jisasna mbaapma nimbana njambwi nyan kat
kavle nyaangit njambwi nyan kat wanjeya vat
awuk ngwula. 20 Ngwula kita nyan kavle vapmba
yetivat wandeyan ndi kat kai awa. Nat nimbana
nindimba laataa liga kai awa. Waneya vak wutaa
nat nimba ndinai ya kavle vak ana yigiyandi.
21 Wan nyaangit nin kat wawa nyaangitna min
yiga ndi kat aywa mbukiyamin. Simblan ke
mbuka. Ndi kat aywaa kita vat tindi, ambuk.

Yiliya vat God, Kraist Jisas, Godna apma ensel min
kat aywaa wan yiliya vat viligandi. Wungi kat tiga
wawa nyaangitmba ambup mila.

22 Kwo nimba kat ndi kat taamba laagalaa ke
waa Godna njivwa agwut waa ke waa. Tat kwo
nimba kat ndi kat avi. Apma nimbandi? E? Kavle
nimbandi? Waa avi. Wamin maa kavle njivwa
kwutnjeyan wan kavle vak mina lak yigiyandi.
Mino nimbun apma vak mina yeti mila. 23 Mina
yapmba yelogwen tigandi waa wandi, wutwun.
Wungi kat tiga ngu mina ke kiga. Nima ngu kuvuk
agimba. Wan nima ngu mina yak kwunatndi maa
nima sakwat njambi ana yelogwen kat tigiyamin.
24 Nat nimba kavle vak yiga yetilinja vak kat nat
nimba ana viligandi. Ngini kak kiyandi mala
God vilaa sigiyandi. 25 Nat nimba apma vat yiga
yetilinja vat kat nat nimba aywaa viligandi. Nat
nimba apma vat yiga yetilinja vak kat nat nimba
ana viligandi. Ngini kak kiyandi mala vigiyandi
aywaa.

6

SANYA KLALAPMAN KWO NJIVWA KWUTIGA
NIMBANA NYAANGIT _ _
1Sanya klalapman kwo njivwa kwutiga Jisasna

mbaapmamba liga nimba ndina njambwi nyan
kat ndina maawupmba yelavikiyandi. Ndi apma
nyana waa ndina si kwusoga waigandi. Wungi
vat mba yetilapman yinjeyan nat nimba kwo
liga nimba ndi kat vilaa yelavikiyandi. Ndi
kavle vapmba yetiligandi. Ndina njambwi
nyan God ndi kat kavle vat simogwiligandi waa
yelavikiyandi. 2 Sanya klalapman njivwa kwutiga

Jisasna mbaapmamba liga nimba ndina njambwi
nyan Jisasna mbaapmamba liga nimba ndina
njambwi nyan Jisasna mbaapmamba kita vat
tindeyan nca kat wupma ana yelavikiyandi. Ndi
nina kita mbaapma nyan. Ndinai waigaa nyaangit
ana wukiyanin waa ana yelavikiyandi. Kapma
vak yelavik ngwula. Ndina njambwi nyan Jisasna
mbaapmamba kita vat tindeyan ndinai waigaa
njivwa apma vat kwukiyandi. Ndi nina kita
mbaapma nyana. Ngi kat tiga ndi kat kwunaka
woviyaguga liganin waa yelavitaa ndina njivwa
apma vat kwukiyandi. Min ndi kat ambup mila
wan vak.

APMA VAT KLANEYA VAT
3 Nat nimba yandi maa mandit kavle nyaangit

mbutigandi. Nina njambwi nyan Jisas Kraist waa
nyaangik kat kai walaa mandit kavle nyaangit
mbutigandi. God yeta vak kat kwagalalaa
mandit kavle nyaangit mbutigandi. 4 Ndi wundi
nimba yelavitigandi. = Wun apma vat mina
yetiligowun waa yelavitigandi. Wupma waa
nimba ndina maawut apma vat yelavitigandi.
Ndi ngambulinjeyan nima sakwat kavle vat
mina ligiyvandi. Tipmigwula yiga yetilinja vat
tigiyandi. Wan waleavat yetilinja vatno ngiliga.
Nat nimbana si viyesanda walinja vatno ngiliga.
5 Wundi nimba apma maawut ana yelavika
yetiligandi. Wan apma nyaangik kat kai walaa
ndi ndina maawupmba yelavika waleavat mina
kwutaa ligandi. Wupma yelavitigandi. God
waiga vapmba yetineyan kan kipmana kwanda
kwanda nda aywaa klaiganin waa yelavitigandi.
Wupma yelavitinja nyaangit ana nglaatndi. ¢ Kan

kipmana kwanda kwanda nda kat yelavitapman
God waiga vapmba yetineyan God nin kat apma
nglei vat kwigiyandi. Kwindeya nda kipmana

kwanda kwanda ana ndi. 7 Nin kat name kwukna
nandinya kwanda kwanda ndo kwutaa ana

yanin. Wundumba yineya njibla ndino wupma.
Kwanda kwanda nda kwutaa ana yigiyanin.
8 Nina kiginda nina waavwi tindeyan ngiyambak.
Nat kwanda kwanda nda kat nin ana yelavika
yetigiyanin. 9 Kita nyan nima sakwat nda klavat
ndina maawupmba yelavika yetilindeyan wan
nyan ndi mbak waangu veigitika ndaiya vap vla
kavle yilaa tigandi. Ndinyangu ndino wupma.
Kipmana kwanda kwanda nda kat Kklavak
yelavika yiga kavle yilaa ligandi. Kipmana nda kat
klavat yelavika linjeyan kavle vat yelavika kavle
savle yetigiyandi. 10 Sanya klavat maawupmba
nimamba yelavitnjeya vat wan kavle vatna angwa

vatna. Nima sakwat nimba wan kavle vak kat
klavak nimamba yelavika apma nyaangik kat

kai waa yetindi. Ndina maawut ngini ana nolin
ngwandigiyandi. Kavle vat ndi kat nima vat
yaatigandi apma vat klavak kat.

WAN APMA VAK KAT NIMAMBA KWUTAA AL?
NGWULA

11 Min Timoti Godna nyan min. Wan kavle
vat yiliga nimbana kwupmba ke yiga. Min
mandip vak yiga yeti. Min apma vat kwo
yeti. Min God yetiliga vak vla yeti. Wan apma
nyaangik kat nsmamba kwutaa ali mila. Nat
nimba kat miwa yiga kwunaka woviyaguga ali.
Wan apma vat ke kwagalama. Nat nimba kat
nima vat ke yiga. 12 Min kwulak kwulapmba



1 Timoti 6:13-14 xXvii 1 Timoti 6:16

yiliga nyan vla ligamin. Min kavle vak kwa-
galalaa ngi apma vapmba kwutaa yetigiyamin.

Min God nima sakwat nimbana nindimba laataa
wun kat yeta vapmba yetigowun waa wamin.

Wan nima sakwat yisolaa la nimba min kat aywaa
viga wutndi wana vak. Walaa njimbla njimbla
apma vat yetimeya vat min Godnanamba tamba
klamin. Wan yetivat wama vak at ke kwa-
galama. 13-14 Min kat wowun, wawa nyaangitmba
min kwutaa yeti. Wan min kat wawa nyaangit
ke kwagalaga. Mandit vak min ke yiga. Min
wan min kat mbukwa nyaangit kwutaa njimbla
njimbla timin mala njambwi nyan Jisas Kraist
yaigandi. Godnagwio Jisaso nyaet nyano kwutaa
yetimeya vak kat min kat viga ligiyambit. Yelavik
min. God kwanda kwanda aywaa kwutndi, yu-
vut yiligandi. Kraist Jisas Pontias Pailat kat vilaa
wun Godna nyan wun waa ndi kat visimogwindi.
Min yelavip mila. Wan nima nyan mbit min
kat viga ligambit. Ngini Jisas Kraist yaigandi.
15 God ndina maawupmba yelavitaa wandi maa
Kraist yaigandi. God njambwi nyana. Ndi wan
kipmana kingna njambwi nyana. Wan kipmana
njambwi nimbana njambwi nyana. 16 Ndi wan
nimba aywaa wundumbu yigyandi. Ndi God
kwo ligiyandi. Ndi nima ngleimba kemba liga
kavamba yetiligandi. Ndinyangu wan kava ana
wuleiga ndi kat vigiyandi. Kita nyan God kat ana
viligandi. Kita nyan ana alipsiga God kat vigiyandi
ndina minimba. Godna si kwutaa kwusovak kat
waiganin. Njimbla njimbla ndi viga ligiyandi.
Apma vatna.

NIMA SAKWAT NDO Li1GA NIMBANA NYAANGIT

17 Wan nima sakwat ndo liga nimba kat awa
mila. Nin nima nimba nin waa ke yelavikngwa
waa ndi kat awa mila. Ngwutna kwanda kwanda
kat nimamba ke yelavika lingwa waa awa mila.
Kwanda kwanda nda ngini ngiligiyandi. God kat
nimamba yelavika tigiyangwuk waa awa mila.
God nin kat apma nda mina tigiyangwuk waa awa
mila. God nin kat apma nda mina aywaa kwindi.
Ndi kat solat siga nolin ngwandiga lineya nda nin
kat kwindi. 18 Ndi kat awa mila. Apma njivwa
nima sakwapmba agwut ngwula waa ndi kat am-
buk. Kwanda kwanda nat nimba kat kwiga waavi
nambwiya nimba ali ngwula waa ndi kat ambuk.
YWungivapmba yetinjeyan ngini yaiga nandinya
ndi kat apma nda ngini tigiyandi. Njimbla njimbla
ngini tinjeyan njimbla apma vapmba yetigiyandi.

KWUPMEYA NJIMBLA NJIMBLA NGINI TINJEYAN

20 Timoti min kat kwinja njivwa min yigumba
kwunaka kwutaa yetimba. Nat nimba god waa
nyaangit kwagalalaa ndi ndina maawupmba
yelavitnja vapmba ngambuga yetiligandi. Nina
maawupmba liga vak apma vatna waa waligandi.
Ndinai kwuta yetiga vat apma vat ana ndi. Min
ndi kat kwaglala mila. 21 Wan kavle nyaangit
kwutaa yetiliga nimba God waa apma nyaangik
kat maawut tiviga yetiligandi. God awagapma
min kat kwunatndangat wowun.

